Llythyr Jwdas 7
Pwy sy’n rhan o’r frwydr? Pwy ddylai wneud safiad? Pobl sydd wedi eu galw ac wedi dod yn wirfoddol at y Tad. Pobl sy’n annwyl gan Dduw y Tad, pobl mae Duw yn eu caru – Cristnogion.
Dros beth dyn ni’n brwydro? Dros lwyddiant yr efengyl ac yn erbyn y diafol a gau athrawon. Dylen ni weddïo bod yr Ysbryd Glân yn concro eneidiau ac yn rhoi bywyd newydd i lawer o bobl.
Sut ddylen ni frwydro neu wneud safiad? Dylen ni ddangos yr efengyl o ddydd i ddydd yn ein bywydau – yn ein ymddygiad a’n geiriau. Mae tystiolaeth yn sefyll gyda geiriau, dylen ni sefyll yn erbyn celwydd. Dylen ni weddïo yn gyson i Dduw ein nerthu ni a’n helpu ni i fod yn ffyddlon. Mae cyfrifoldeb aruthrol ar bregethwyr – mae angen gweddïo dros y rhai sy’n pregethu i gadw at y gwir.
Rhaid i ni fod yn ofalus bod ein geiriau a’n gweithredodd yn cyd-fynd â gair Duw yn y Beibl. Os dyn ni’n camarwain pobl eraill fe fydd ein cosb yn ddychrynllyd. Rhai i ni fod ar ein gwyliadwriaeth. Rhaid i ni beidio â derbyn be mae pobl yn ddweud os nad ydy o’n driw i’r Beibl. Os ydy eu geiriau yn ein plesio ni, a’u ffordd nhw o fyw yn apelio atyn ni ond dyn ni’n gwybod yn ein calonnau ei fod o’n anghywir ddylen ni gadw’n glir o’r bobl yna.

Mae angen dirnadaeth ysbrydol – mae angen i ni fod yn bobl sy’n gallu gwahaniaethu rhwng y gwir a’r celwydd – rhaid i inni wybod a deall Gair Duw. Rhaid  i ni astudio ein Beiblau a gwrando ar y rhai sydd wedi eu galw go iawn i bregethu ac esbonio’r gair.

Sut dyn ni’n cael dirnadaeth ysbrydol?

Yn llyfr yr Actau mae hanes pobl Berea,

Roedd pobl Berea yn fwy agored na'r Thesaloniaid. Roedden nhw’n gwrando’n astud ar neges Paul ac wedyn yn mynd ati i chwilio'r ysgrifau sanctaidd yn ofalus i weld oedd y pethau roedd e'n ddweud yn wir. (Actau 17:11)

Roedden nhw’n ymchwilio’n fanwl. Roedden nhw’n gwrando a phrofi yr hyn oedden nhw’n glywed yn erbyn beth oedd y Beibl, yr ysgrifau sanctaidd, yn ddweud. Rhaid i ni ddefnyddio’r Beibl fel ein llinyn mesur. 
Rhaid i ni ddysgu ein Beibl – peidio â bodloni ar ein dealltwriaeth presennol ond dal ati i ddysgu. Mae na rywbeth newydd a ffres o hyd.
Rhaid i ni beidio â bod yn falch bod y gwir gennym ni – trwy ras, drwy haelioni Duw yr ydym wedi cael goleuni i weld a deall yr efengyl yn iawn.

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

